
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТАХИР ТАВ, МАХИР ХОЁР

	 

	Уужим талын дундуур

	Уухилан аахилан довтлоод л, 

	Уралдан яваа юм шиг

	Урд хойноо оролцоод л, 

	 

	Баахан тавын тоонууд

	Байдаг хурдаараа явна.

	Бас хоёрын тоонууд 

	Багшран гүйсээр байна.

	Тавын тоонуудын дарга

	Тагдгар улаан тав

	Гүйлдэж яваа тоонууддаа

	Гүйдэл дундаа хэлсэн нь:

	 

	— Жирийтэл цөмөөрөө гүйсээр

	Сургууль дээр яваад хүрье.

	Жилийнхээ шалгалтыг өгч байгаа

	Сурагчидтай нь очиж ярилцъя.

	 

	Багшийн даалгаврыг биелүүлдэг

	Сахилгатай сурагчтай уулзъя.

	Байнга хичээлээ давтдаг

	Сайн хүүхдүүдтэй учиръя.

	 

	Олон төрлийнхөө хичээлд

	Онц авах багачуудтай

	Баясгалантай сайхан золгоё, 

	Баяр хүргээд мэндэлье гэхэд, 

	 

	Баруун захад нь явсан

	Бага шиг тавын тоо

	Ханилж яваа тоонууддаа

	Хандаж байж ярьсан нь:

	 

	— Биднийг авах сурагчид

	Бишгүйдээ л нэг бий биз, 

	Хүүхэд болгонд очсоор л

	Хүрэхгүй байж мэднэ гэв.

	 

	Хоёрын тоонуудын дарга

	Хохигор хар хоёр

	Гүйлдэж яваа тоонууддаа

	Гүйдэл дундаа хtлсэн нь:

	 

	— Жирийтэл цөмөөрөө гүйсээр

	Сургууль дээр яваад хүрье.

	Жилийнхээ шалгалтыг өгч байгаа

	Сурагчидтай нь очиж ярилцъя.

	 

	Багшийн даалгаврыг биелүүлдэггүй

	Сахилгагүй сурагчтай уулзъя.

	Байнга хичээлээ давтдаггүй

	Сул хүүхдүүдтэй учиръя.

	 

	Олон төрлийнхөө хичээлд

	Олиггүй дүнтэй багачуудтай

	Баясгалантай сайхан золгоё

	Баал нь болоод очъё гэхэд, 

	 

	Баруун талд нь явсан

	Бага шиг хоёрын тоо

	Багширч гүйлдсэн нөхдөдөө 

	Бархиран байж хэлсэн нь:

	 

	— Биднийг авах сурагчид

	Бий юм уу даа? гэхэд

	Дундхан талд нь явсан

	Дугариг нэг ?

	 

	— Та нар ч бас гайгүй ээ!

	Намайг бодвол хоёр, 

	Таарах тэнцэх хүүхдүүдээ

	Надаас түрүүлээд олно байх

	 

	Дугариг нойл надад л 

	Дурлах хүүхэд байхгүй байх гэж

	Дуу сулхантай хэлээд

	Дунд нь өнхөрсөөр явлаа.

	 

	Зорьж хүссэн сургуульдаа

	Хүрээд ирлээ тэд

	Золгож уулзан мэндлэх

	Хүүхдүүдээ эрээд Тарцгаалаа.

	 

	Ирсэн тавын тоонууд ч

	Ийш тийшээ гүйлдээд л

	Онц сурсан хүүхдүүдтэй

	Очиж уулзсаар байлаа.

	 

	Хүрээд ирсэн тавуудыг

	Хүүхдүүд баяртай угтлаа.

	Ирэх жил бас л

	Ингэж сурна гэж баталлаа.

	Тавын тоонуудыг дагаж

	Самбаганаж ирсэн хоёрууд

	Таарч тохирох эзнээ 

	Сургууль даяар эрсэн ч

	 

	Хар хоёрын тоонуудыг

	Хайхрах хүүхэд олдсонгүй

	Хажууд нь очоод гуйсан ч

	Харах багачууд байсангүй

	 

	Хоёрын тоонуудыг дагаж

	Холоос бөмбөрч ирсэн

	Дундаа нүхтэй нойлтой ч

	Дуугарах хүн дайралдсангүй.

	 

	— За одоо яах вэ? гэж

	Хоёрын тоонууд зөвлөлдөж ээ.

	Замаараа ороод буцъя гэж

	Хойдох нойл нь хариулжээ. 

	 

	Нэгэнт бидний, хэний нь ч

	Нэг ч хүүхэд тоогоогүй тул

	Нээрээ ч буцахаас яах вэ гэж

	Нэгд нэггүй шийджээ.

	 

	Удирдан дагуулж ирсэн

	Урт хөлтэй хоёрын тоо

	Урдаа яваа нөхдийнхөө араас

	Урам муутай алхлахдаа, 

	 

	Гүн их бодолд

	Гүйцэд нэг дарагдаад, 

	Нэг арга олсноо

	Нээж бусдадаа хэлсэн нь:

	 

	— За хэдүүлээ ингэж

	Гэлдэрч яваад ч яах вэ, 

	Заяа золгүй явдалдаа

	Гиюүрч гутраад ч яах вэ, 

	 

	Бас л нэг сургууль дээр

	Балбаад хүрч очъё, 

	Барагтайхан сурлагатай сурагч

	Байвал аз минь болог гэж, 

	 

	Хажуу дахь хоёрын тоонууддаа

	Хашхиран байж хэлэхэд, 

	Хамт явсан нөгөө нойл

	Хайлан уйлан өгүүлсэн нь:

	 

	— Дарга минь ер нь дэмий дээ, 

	Даруй түргэн л будацгаая, 

	Тоох хүүхэд олдохгүй дээ

	Тоонууд минь явцгаая гэхэд, 

	 

	Дарга нь их уурлаж

	Давчдан тэвдсэн байдлаар

	Нойлын үгийг няцааж

	Ноцтой ширүүн хэлсэн нь:

	 

	— Зав зай л гарвал

	Дандаа бөмбөг тоглодог, 

	Заалгасан ном хичээлээ

	Давтахаа ер мэддэггүй, 

	 

	Хэсэг хүүхдүүд түрүүнд

	Надтай дайралдсан юм сан, 

	Хэдүүлээ ер нь тийшээ

	Навсайлгаад буучихъя гээд, 

	 

	Удирдаж явсан хоёруудыгаа

	Дагуулж аваад жирийлээ.

	Улаан тоос бужигнуулж

	Даруй түргэн жилийлээ.

	 

	Тэгээд тэр сургуульдаа

	Очсон ч юм уу, үгүй ч юм уу?

	Тэнцмээр муу хүүхэд

	Олдсон ч юм уу, үгүй ч юм уу?

	Дагаж нэхэж ч яваагүй, 

	Дам хүнээс ч сонсоогүй, 

	Зориуд мэдэхийг ч бодоогүй, 

	Зохиолдоо дурдахыг ч хүсээгүй!

	 

	Хүүхдүүд минь та нар

	Хойшдоо санаж л яваарай!

	Хүзүүгээр чинь оосорлоод авчихвал

	Хоёрын тоо хэцүү шүү!

1957 оны хэвлэлийн Хэвлэн нийтлэлийн мэдээлэл:

	Редактор Б. Бааст

	Хянагч Б. Чойндон

	 

	Хэвлэлтэд 1957 оны 3 дугаар сарын 13-ны өдөр 

	Хэвлэсэн тоо 10000. 

	 

	Хэв. хуудас 075

	Сүхбаатарын нэрэмжит Хэвлэх үйлдвэр.

	Улаанбаатар. Чойбалсангийн гудамж 2.

